
Hinantin markanchikkunachawmi imayka niraq 
willakuykuna kan. Wakin kaqkunaqa runakunapa 
kawayninpita, ashmakunapa kawayninpita manaqa 
sachakunapitapis willakuyanmi. Chay willakuykunatami 
unay wichan awilukuna paqaskunapa, uryakunachaw 
(aruykunachaw), michikuykunachawpis willanakuyaq.

Chay willakuykunaqa wakin kaqkunaqa shumaq 
yachachikuykunatami willakuyan, wakin kaqkunami alli, 
imanaw kawanapaq yachachikuyan, niykurpis kanmi, 
manchakaachikuqkunapis.

Kay ichiklla willakuykunata wamranchikkuna wiyarnin 
yuyayta yachakuyaatsun, imanawshi alli kawayta 
yachakushun, imanaw yanapanakur, alli ruraykunata 
yachakushun. 

!Wamranchikkunata kay willakuykunata kushi-kushi 
yachachishun¡

Riqichikuynin



Kay maytuchawqa tukuy niraq shimikunatami tarishun, kaykuna kayan: ayllu shimikuna, 
niykur kikin shimikunapis. Kay llapan shimikunaqa allaapa allimi kayan yachakunapaq.

Ayllu shimikuna
*chipsha ~ chipi ~ wishpa
*aruy ~ uryay ~ llamkay
*shipash ~ pashña ~ rahaq ~  chiina
*qutsu ~ taki
*piqa ~ uma
*waquy ~ makallay
*awmi ~ ari
*inti ~ rupay
*papa ~ akshu

Kikin shimikuna

 

 

   

 

Kay maytuqa chawpi qichwapa achawayanwanmi qillqashqa. Kaykuna kayan: <a, aa, 
ch, i, ii, h, k, l, ll, m, n, ñ, p, q, r, s, sh, t, ts, u, uu, w, y>. Niykur <tr> qillqapis. Kay qillqaqa wakin 
markakunachaw /ĉ/ retrofleja luqyayuqkunapaqmi. Kaytaqa wakinkuna qillqayan ćh, chr 
qillqakunawanmi. Kananqa R.M. N° 1218-85-ED, kamashqanwanmi qillqashun.

*shuti ~ suti ~ huti ~ uti
*runa ~ nuna ~luna
*ñawi ~ nawi
*puñuy ~ punuy
*kimsa ~ kima
*suqta ~ huqta ~ uqta
*pusaq ~ puwaq
*qasa ~ qaha ~ qahapa
*wasi ~ wahi ~ wayi 
*sara ~ hara ~ ara
*sacha ~ hacha
*sallqa ~ hallqa ~ allqa
*chaka ~ tsaka ~ saka
*chuku ~ tsuku ~ suku
*chuqllu ~ tsuqllu ~ sukllu
*chakwa ~ tsakwa ~ sakwa
*achka ~ atska ~ aska
*ñawinchay ~ ñawintsay ~ ñawinsay
*ñiqichay ~ ñiqitsay ~ ñiqisay
*ñiqichay ~ ñiqitsay ~ ñiqisay
*lluychu ~ luychu
*ñuqa ~ nuqa
*ñawi ~ nawi
*chay rumi ~ tsay rumi ~ say rumi  ~ hay rumi
*pacha ~ patsa ~ pasa
*markanchik ~ markanchi  ~  markantsik ~ markantsi  ~ markansi
*-nchik ~ -nchi ~ -ntsik ~ -ntsi ~ -nsi
*trawpi ~ chawpi 
*trusku ~ chusku 
*patra ~ pacha
*yatrachikuq ~ yachachikuq ~ yachatsikuq ~ yachasikuq
*chaytraw ~ chaychaw ~ tsaychaw ~ saychaw 

Yarpaykuna



Awilunchikunapa 
willakuyninkunata 
wiyashun

Willakuy Rapra

Atuqwan haka 7

Kapunqan



7

Atuqwan haka

Kay willakuychaw yachachimanchik 
pipis, imatapis nimanqanchikkunaqa 
wakinkaqqa llullaykuypis kanmanchi. 
Chaymi, imatapis ruranapaq alli 
yarpachakunanchik. 

Huk shumaq shipash, chakwan 
mamallanwan qichwa wasinchaw 
taaraanaq.

Huk shipashshi chakwan mamanwan 
qichwa markachaw allaapa shumaq, 
ashmankunata waatakur kawakuyaanaq. 
Chayshi, waatakuyanqan ashmankunapaq 
wasi waqtanchaw huk qinchata 
rurayaanaq. 

Chaychawshi chakwanqa allaapa piñar 
yarpachakushqa. Chayna shipash wawanna, 
mamanta ahashqata rikarna nishqa, - Mamay, 
huk tuqllata churashun. Chaywanmi, pipis 
qinchanchikta tsuqaqta charishun-.  Chaynaw, 
shipash ninqannaw rurayashqa. 



11

Chayshi paqaspa huk urqu haka tuqllaman 
ishkishqa kanaq. Manashi chaypita imanawpis 
yarquyta atinashqatsu. Wakpa, kaypa pintir, 
shuutarpis manashi yarqushqanatsu: –Kanannachi 
mikuyaamanqapis. ¡Allaw, ñuqallaa! Kaypaqchi 
kawallarqaa-, nir allaapa yarpachakur 
waqarillashqa.

Chaynaw pasaypa llakishqa kaykaptinshi huk atuq 
yurirkur, hakata tuqllachaw rikaykur allaapa asipashqa, 
- ¡Wahiillay! ¿imanirtaq kaychaw kaykanki, shay? 
Asinaarachimankitaq, wawqi-, nir pachantapis ashpipar 
asipashqa. Chayna hakaqa, nishqa, -Chay chakwasmi 
chiinanwan kasakunaata munan, ñuqaqa manami 
munaatsu-, nir llullakushqa. -Manaqa, ¿qamku wamranta 
munapanki, yaw?-, tapushqa. 



13

Chayna atuqqa tuqllaman kikin yaykuyta munashqa. 
Ñuqami mashan kayta munaa-, nir. Chayna hakaqa 
nishqa: - Qam munarqa yaykamuy-. Chaynaw atuq 
chayman churakashqa. Chaynaw kaykaptinshi patsa 
waraaramuqna, pishqukunapis waqapakuyaqna. 
Atuqqa allaapa kushi-kushi. - Mashanmi kaa, mashanmi 
kaa-, nir chakwanta shuyarashqa. 

Chaynaw kaykaptinshi chakwanqa, atuqta 
tariykur qayapashqa: - ¿Imatataq kaychaw 
ruranki, asyaq atuq?-, nir maqashqa. Chayna 
atuqa, nishqa: - Mashaykimi kaa, mashaykimi 
kaa -. Chayna chakwanqa pasaypa ahar 
atuqtaqa qiruwan maqar qarqushqa. 

Chaypitana, atuqqa alli 
maqaytukushqa, pasaypa piñashqa 
urqu hakata mikunanpaq ashiq 
aywashqa.



16

Awilan waatashqa 
wamra

Kay willakuy yarpachimanchik mana alli 
wamra mana kanapaq kanqantami. 
Niykurpis taytakuna, mamakuna manashi 
imaypis wamrankunata, wasipita qarqur, 
chaynaw hipachiyanmantsu. chayqa 
mana alli ruraymi.

Huk kutishi, huk aqtupaakuq wamra 
kanaq. Payqashi pitapis maychawpis 
qallupaq, ñawinllawanshi pitapis 
mikukurkuq. 

Huk hunaqnashi maman ashmakuna 
michiq hallqapa kachanaq. Chayshi, 
aywananpaq imayka mikuynin 
rurapushqa, allwi ankata, charkita, papa 
yanuta, imaykata.



19

Chay wamra, allaapa pukllaysiki 
karshi, ashmankunata mana rikashpa 
pukllayllaman churakashqa, manashi 
mikuytapis yarpashqatsu, ichikllata 
mikurirshi pukllakuq.

Inti ishkiychawraqshi pachan allaapa waqaptin 
yarparkur alliqa mikushqa. Mikuyta usharir, ashmankunata 
rikarinanpaqnashi kuchipis, waakapis, uushapis, imapis 
kanaqnatsu. Chayshi pasaypa manchakashqa wakpa, 
kaypa ashishqa. Manashi tarinaqtsu. Chaynaw ashiykarshi 
paqasyaapukunaq, pasaypa manchakashqa waqallapa 
wasinman kutishqa. 

Hinaylla wasiman chaptin, maman tapuptinshi 
chiinaqa, pukllanqanchaw uqranqanta willashqa. 
Chayna mamanqa pasaypa piñashqa, niykur 
maypitapis ashmakunata ashir kutichimunanpaq 
wasipita qarqushqa: - ¡Maypitapis ashmaakunata 
apamuy!-, nir atikashqa.

Chaynaw ashinqanchawshi allaapa paqasna 
kanaq. Chayshi huk machaychaw puñuyta 
munanaq. Chaychawshi kukuyllapa, pasaypa 
alalaywan kaykaptin, huk añas yuripunaq. 
Chay machayqashi añaspa machaynin 
kanaq. 

Añasqa machayninpita qarquyta munarnashi, 
chiinataqa ishpapuykushqa. Chayshi 
ishpayninwan allaapa asyanaq. Chay 
wichanpitashi, wamraqa alli wiyakuq kayta 
munashqa: - Kananpita alli wiyakuqmi kashaq, 
ashmakunatapis alli rikashaq-, nishqa. 

Manashi hinantin hirkakunapa ashiykarpis 
ashmankunata tarinaqtsu. Mana tarirnashi 
wasinpa kutikushqa. Chayshi mamanta, 
taytanta nishqa: -Mamay, taytay, kananpita 
alli wamrami kashaq, allimi michikushaq, 
pampachaykayaallaamay-, nishqa.

Ukushkuna

Kay willakuyqa yachachimanchik, 
yawarmasipura yanapanakur kawana 
kanqanta. Niykurpis manashi qila 
kashwantsu, manashi hukkuna rurananllata 
shuyashwantsu. 

Unayshi kimsa panituri ukushkuna kawayaanaq. 
Chaykunapita china kaqllashi allaapa uryaq kanaq, 
ishkay kaq turinkunaqa qila kayaq. Chayshi warmi 
kaqqa tamya patsapaq yarparaq: - Tamyapis 
chaamunqanami, wasiichi kanan rurashaq-, nishqa. 
Chayshi turinkunaqa, mana imatapis rurayta munar, 
asipaayaqlla. 

Huk quyanashi patsa pukutaywan waraamunaq, 
chayta rikarnashi china kaq ukushqa uqsha 
wasita rurayta qallaykushqa: - Turikuna wasinchik 
rurashun, yanapayaamay-, niptinpis wakin kaq 
mana munayashqatsu, - puñunaami, qam 
rurakuy-, nirlla puriykachaayashqa. 

Wasinta rurar usharirnashi allaapa kushi-kushi 
chakrapa mikuy aylluq aywashqa: - Kaytami 
mallaqay patsa mikushaq-, nishpa. Chaypis 
turinkunaqa manashi yanapayta munayashqatsu, 
- puñunaakuumi, qamlla aylluy-, nishpa.  

Achka mikuyta ayllur ushariptinnashi 
tamya qallaykamushqa. Chayshi china 
kaq ukushqa wasinllachaw imayta 
mikur, alli quñu-quñu puñur kakushqa.

Chaynaw allaapa tamyamuptinnashi 
ishkan qila turinkunaqa pasaypa 
alalaypita katatar, mana imatapis 
mikushqa, mallaqaypita aayapaakur 
paninpa punkunta tsaqtakuyashqa.

Chayta wiyarnashi, china atuqqa allaapa 
piñar qayapashqa: - ¿Imata munayanki 
qilakuna? Washa-washata aywayay. Qamkuna 
yanapamay niptii, manami munayarqaykitsu. 
Qamkunapis wasiykikuna rurayay-, nir 
punkutapis kichapushqatsu. 

Chaynaw paninkuna niptinashi allaapa 
alalaywanpis katatar, waqar, machayta 
ashiq aywakuyashqa. Machay allaapa 
alaptinashi, mana munaykarpis wasinkuna 
rurayta qallayashqa. 



33

Ashnuwan atuq

Kaychaw yachachimanchik suwakuy 
mana alli kanqanpita. Niykurpis, 
nimanchik, imatapis rurayta munarqa 
alli alli yarpachakushwan, chaynawllaqa 
manashi imatapis yatapakushwantsu. 

Unay wichanshi Tiwllu shutishqa runa huk ashnuta 
waatanaq. Chay ashnushi allaapa waskata 
uqraq kanaq. Kananyaq ishkay chunkatanashi 
uqrashqa kanaq. Chayshi, tayta Tiwlluqa pasaypa 
pañashqa, ashnuntaqa qayapashqa: - ¿Imanirtaq 
waskata uqranki? ¿Manaku suwataqa sinqachaw 
haytaykunkiman, shay? -, nishqa.

Chaynashi ashnuqa allaapa llakishqa, mana imatapis 
rurayta atinarna hirkapa aywakushqa. Chaychawshi 
huk pampaman chaykur wañuqtukur hitakashqa. 
Chaymannashi atuq chashqa – ¡Achawllaq, kaychaa 
hinantin aychaqa! – nir, makintapis kupar, sinqantapis 
laqwar, ashnuta chupanpita sutayta qallaykushqa.

Chayna atuq, ashnu mana kuyukuptinna, 
llapan atuqkunata qayashqa: - ¡Huk ashnu 
wañushqa! ¡Ashnu wañushqaaa!  ¡Wiyayay! 
¡Wiyayay, huk ashnumi wañushqa!, ¡Llapayki 
waskata sutanapaq apayaaaaamuy! -, nir 
kushishqa qayaykachashqa. 

Chay qayakuyta wiyaskirna llapan 
atuqkuna maychaypita waskankunawan 
aywapakayaamunaq. Chaypitana 
ashnutaqa waskawan watayta 
qallaykuyashqa. 



38

Watar usharirnashi, waskawan 
sutayta qallaykuyashqa. Chaynaw 
qarachaykaayaptinshi, ashnuqa 
ichirkur, haachinyar, haachinyar, llapan 
sutaqninkunata wakpa, kaypa haytar, hitar, 
llapan waskawan wasinpa qishpishqa. 



39

Wasinman chaykurnashi waataqninta, 
nishqa, - Kaymi chay llapan waska 
uqranqaa kallan.  Amana llakikuynatsu, 
kananqa maychikami waskanchik 
kapamanchik- nir pintikachashqa. 



40

Chayna, maychika waskata rikaykur, 
waataqninqa allaapa kushirnin, 
ashnunta hinchi makallar (waqupar), 
kuyapashqa, niykur kachin, achka 
qiwan qarashqa. 

